АТЫРАУЛЫҚТАР ЕЛБАСЫ ЖОЛДАУЫН ТАЛҚЫЛАДЫ 
   
«Тіршілік бар жерде проблема бар. Бейбіт күннің мәселесін көтеріп отырған ел бақытты. Алдымен бірлік пен түсіністік қажет. Жастарға басымдылық  беру  арқылы  болашағымызды  ойлаймыз».
     
Елбасының «Қазақстандықтардың әл - ауқатының өсуі: табыс пен тұрмыс сапасын арттыру» Жолдауында айтылған маңызды аспектілер бүгін, 22 қазан күні,  Атырау облысына қарасты Исатай ауданында өткен актив отырысында талқыланды.

     
Исатайлықтармен Атырау облысына арнайы жұмыс сапарымен келген Қазақстан Республикасы Парламенті Мәжілісінің депутаттары – парламенттік фракция мүшелері  Б.Мамраев, Б.Тілеухан, Н.Әбдіров, М.Пішембаев кездесті.    
    
Халық қалаулылары ел үшін маңызды құжатта айтылған міндеттерге тоқталып, тұрғындардың  ұсыныс-пікірлерін тыңдады. Сауалдарына жауап берді. 

      
Тұрғындар «Ұстаздар мәртебесі» туралы Заң жобасы  қаралғанда білім деңгейін көтерумен қатар тәрбие мәселесін күшейтуге  де назар  аударуға ұсыныс берді, сонымен қатар оқушылардан ақша жинап, есепсіз үлестірілетін сертификаттардың заңдылығын, мектептердің электронды оқулықтар базасын енгізуге дайындығын сұрады.  
Бұл сауалға жауап берген Парламент депутаты Б.Мамраев бұл берілетін  сертификаттардың заңсыз екендігін, интернет жүйесі толықтай барлық елді-мекендерге жүргізілмегендіктен  әлі де болса электронды оқулықтарға көшу ертелеу екенін айтты.  
«Кездесу барысында халықтың Елбасы Жолдауын жылы қабылдағанын аңғардық. Ел Жолдауда көрсетілген мәселелерді бірлесе шешуге дайын. Әсіресе білім бағытындағы проблемаларға бей – жай қарамай, ұсыныс беріп жатқанына қуандық. Барлық ұсыныстар мен сауалдарды тиісті деңгейде көтеріп, шара қолданатын боламыз», – деді депутат Б.Тілеухан. 
